
uim procul hinc remoue: non est qui debeat uri; 
erudit admotas ipse capillus acus'. 

formosae periere comae, quas uellet Apollo, 
quas uellet capiti Bacchus inesse suo; 

illis contulerim, quas quondam nuda Dione 
pingitur umenti sustinuisse manu. 

quid male dispositos quereris periisse capillos? 
quid speculum maesta ponis, inepta, manu? 

non bene consuetis ate spectaris ocellis: 
ut placeas, debes immemor esse tui. 

non te cantatae laeserunt paelicis herbae, 
non anus Haemonia perfida lauit aqua, 

nee tibi uis morbi nocuit (procul omen abesto!), 
nee minuit densas inuida lingua comas: 

facta manu culpaque tua dispendia sentis; 
ipsa dabas capiti mixta uenena tuo. 

nunc tibi captiuos mittet Germania crines; 
tuta triumphatae munere gentis eris. 

o quam saepe comas aliquo mirante rubebis 
et dices 'empta nunc ego merce probor; 

nescioquam pro me laudat nunc iste Sygambram; 
fama tamen memini cum fuit ista mea'. 

me miserum, lacrimas male continet oraque dextra 
protegit, ingenuas picta rubore genas; 

sustinet antiquos gremio spectatque capillos, 
ei mihi, non illo munera digna loco. 

collige cum uultu mentem: reparabile damnum est; 
postmodo natiua conspiciere coma. 

XV 

Quid mihi, Liuor edax, ignauos obicis annos 
ingeniique uocas carmen inertis opus, 

AMORVM LlBER PRIMVS 

non me more patrum, dum strenua sustinet aetas, 
praemia militiae puluerulenta sequi 

nee me uerbosas leges ediscere nee me 
ingrato uocem prostituisse foro? 

mortale est, quod quaeris, opus; mihi fama perennis 
quaeritur, in toto semper ut orbe canar. 

uiuet Maeonides, Tenedos dum stabit et Ide, 
dum rapidas Simois in mare uoluet aquas; 

uiuet et Ascraeus, dum mustis uua tumebit, 
dum cadet incurua falce resecta Ceres; 

Battiades semper toto cantabitur orbe: 
quamuis ingenio non ualet, arte ualet; 

nulla Sophocleo ueniet iactura cothurno; 
cum sole et luna semper Aratus erit; 

dum fallax serous, durus pater, improba lena 
uiuent et meretrix blanda, Menandros erit; 

Ennius arte carens animosique Accius oris 
casurum nullo tempore nomen habent; 

Varronem primamque ratem quae nesciet aetas 
aureaque Aesonio terga petita duci? 

carmina sublimis tunc sunt peritura Lucreti, 
exitio terras cum dabit una dies; 

Tityrus et segetes Aeneiaque arma legentur, 
Roma triumphati dum caput orbis erit; 

donee erunt ignes arcusque Cupidinis arma, 
discentur numeri, culte Tibulle, tui; 

Gallus et Hesperiis et Gallus notus Eois, 
et sua cum. Gallo nota Lycoris erit. 

ergo cum silices, cum dens patientis aratri 
depereant aeuo, carmina morte carent. 

cedant carminibus reges regumque triumphi, 
cedat et auriferi ripa benigna Tagi. 

